
জনতার স্রোতে নগর প্লাবিত
রজঃপরিপূর্ণ পথি;

কোথা বা সুন্দর হেম মণিময়
আসন সজ্জিত আছে;

প্রাণী লক্ষ লক্ষ করি কর যোড়
দাঁড়ায়ে তাহার কাছে;

বসিয়া আসনে প্রাণী কোন জন
হেমদণ্ড করতলে,

আকাশ বিদীর্ণ, ঘন জয়ধ্বনি,
প্রাণিবৃন্দ কোলাহলে;

হেরি স্থানে স্থানে বসি কত জন,
শিরস্ত্রাণে জ্বলে মণি,

ইঙ্গিতে কটাক্ষ হেলায় যে দিকে
সেই দিকে স্তবধ্বনি;

কোথা বা সুসজ্জ তুরঙ্গম-পৃষ্ঠে
কেহ করে আরোহণ,

বান্ধিয়া কটিতে হিরণ্য-মণ্ডিত
আসি লগ্ন সারসন;

কোটি কোটি প্রাণী ইঙ্গিত-কটাক্ষে
চৌদিকে ছুটিছে তার,

করিছে গর্জ্জন, অসি নিষ্কাসন,
ভীষণ ঘন চীৎকার;

কোন দিকে পুনঃ হেরি কত বামা
অন্তরে ভাবিয়া সুখ

বাঁধিছে কবরী বিননী বিনায়ে,
হাসিরাশি মাখা মুখ;—

কেহ বা কুসুমে পাতিছে আসন
কোমল ধরণীতলে,

বসিছে তাহাতে অন্তরে সুখিনী
সিঞ্চিয়া সুগন্ধি জলে;

